
Kven reglementet gjeld for
Arbeidsreglementet gjeld for alle tilsette i Helse Møre og Romsdal, når ikkje anna er avtala.
Reglane gjeld ikkje dersom dei er i strid med gjeldande lover, forskrifter, overeinskomstar eller andre reglement som er bindande for Helse Møre og Romsdal.
Arbeidsreglementet er ein del av arbeidsavtalen og skal gjerast kjent for arbeidstakaren i samband med tilsetting.
Tilsettingsvilkår
Arbeidstakaren er tilsett i Helse Møre og Romsdal. I arbeidsavtalen skal det  gå fram kva tenestestad og avdeling arbeidstakaren for tida er tilsett ved.
Tilsetting skjer på dei vilkåra som går fram av gjeldande lover, overeinskomstar og reglement. Arbeidsgjevar kan, etter drøfting med arbeidstakar, endre arbeidsområde og/eller arbeidsstad når dette er naudsynt. Slik endring skal takast inn i arbeidsavtalen så tidleg som mogeleg og seinast 1  månad etter at endringa vart iverksett. Jfr. Arbeidsmiljølova § 14-8
Tilsettingsmynde er fastsett i Fullmaktreglement.
Arbeidstakaren vert tilsett med skriftleg arbeidsavtale. Det er høve til å nytte prøvetid ved tilsetting. I prøvetida er gjensidig oppseiingsfrist 1 månad. I prøvetida har arbeidsgjevar ansvar for systematisk oppfølging og evaluering av arbeidstakaren.
Arbeidstid
Arbeidstakaren skal gjerast kjend med arbeidstid pr. dag og veke. Likeins ordningar med matpausar.
Dersom matpausen er inkludert i arbeidstida, pliktar arbeidstakaren å vere tilgjengeleg.
Opplæring
Arbeidsgjevar skal legge til rette for at alle tilsette får naudsynt opplæring og etterutdanning.
Den enkelte arbeidstakar har og eit sjølvstendig ansvar for eigen opplæring og utvikling i arbeidet. Arbeidstakaren skal i samarbeid med arbeidsgjevar skaffe seg naudsynt kompetanse.
Den enkelte arbeidstakar har også ansvar for rettleiing av andre arbeidstakarar, studentar og elevar.
Løn
Utbetaling
Løn vert utbetalt den 12. i kvar månad eller næraste virkedag før dersom løningsdag fell på helge- eller høgtidsdag.
Løn vert utbetalt  til konto i bank.
Det vert normalt ikkje utbetalt forskot på løn.
Arbeidstakar har plikt til å kontrollere at det er utbetalt rett løn. Eventuelle feil skal meldast til næraste overordna så snart som råd. Dersom det er utbetalt for mykje løn, skal det gjerast skriftleg avtale med arbeidstakar om trekk i løn.
Trekk
Trekk i løn og feriepengar (Arbeidsmiljølova § 14-15) kan ikkje gjerast med unntak av:
· Lovbestemte trekk, som skatt og pålegg frå myndigheter
· Pensjonsinnskot 
· Når det på førehand er bestemt ved skriftleg avtale 
· Fagforeiningskontingent 
· Tariffesta kollektiv forsikring 
· Tariffesta gruppelivs- og ulykkeforsikring 
· Avgift til opplysnings- og utviklingsfond 
· Erstatting for skade eller tap som arbeidstakaren i samband med arbeidet med forsett eller med grov aktløyse har påført arbeidsgjevar. Det er eit vilkår at arbeidstakar skriftleg vedkjenner seg erstatningsansvar, eller at dette er slått fast ved dom, eller at arbeidstakar rettsstridig sluttar i stillinga. 
Trekk i løn skal avgrensast til den delen av løna som overstig det arbeidstakaren etter ei rimeleg vurdering treng til underhald for seg og sin husstand. Før slike trekk vert gjennomført skal arbeidsgjevar rådføre seg med arbeidstakar og arbeidstakar sin tillitsvald dersom arbeidstakaren ynskjer det.
Dersom det er utbetalt forskot på løn, kan dette trekkast frå ved neste lønsutbetaling utan skriftleg avtale, då dette ikkje er lønstrekk etter lova. Skal forskotet trekkast over fleire månader, skal det gjerast skriftleg avtale med arbeidstakar.
Reduksjon av løn på grunn av ulegitimert fråvær vert ikkje rekna som lønstrekk etter Arbeidsmiljølova. Slikt trekk i løn kan difor gjerast utan avtale.
Orden
Arbeidstakaren skal møte på arbeidsstaden til fastsett arbeidstid, dersom ikkje anna er avtalt. Ingen må forlate arbeidsstaden i arbeidstida utan løyve frå næraste overordna.
Arbeidstakaren skal halde orden på eigen arbeidsplass.
Inventar, maskiner, verktøy, utstyr og liknande skal handsamast med varsemd.
Arbeidstakaren må rette seg etter instruksar, reglar og pålegg som er gjeve for å trygge liv, helse og eigedom, og bruke verneutstyr som er påbode ved lover og forskrifter.
Arbeidstakaren må ikkje vere påverka av alkohol eller anna rusmiddel i arbeidstida. Det er ikkje høve til å røyke i arbeidstida.
Å vise god folkeskikk og vere høfleg er ein viktig måte å vise respekt for medmenneske på.
Ferie
Ferien skal avviklast i samsvar med Ferielova, Arbeidsmiljølova § 14-15 og evt andre avtalefesta rettar. Så langt det er mogleg skal det avviklast 4 veker samanhengande ferie i perioden 1. juni til 30. september.
Arbeidstakar kan krevje at 18 virkedagar (3 veker) vert gjeve i perioden 1. juni til 30.september. Dette gjeld ikkje for arbeidstakarar som er tilsett etter 15. august i ferieåret.
Arbeidstakar som er tilsett seinast 30. september har rett på full feriefritid. Arbeidstakar som er tilsett etter dette har rett til feriefritid på 6 virkedagar.
Som virkedagar reknar ein alle dagar som ikkje er søndagar eller lovbestemte helge- og høgtidsdagar. Virkedagar som etter arbeidsplanen er fridagar, vert rekna som ferie og går til fråtrekk i dagtalet.
Overføring av ferie og forskotsferie er regulert av Ferielova §7 og overeinskomstar.  
Arbeidstakar kan etter skriftleg søknad få innvilga inntil 12 virkedagar forskotsferie. 
Dersom full ferieavvikling innafor ferieåret ikkje er mogeleg, kan det gjerast skriftleg avtale om overføring av inntil 18 virkedagar til påfølgjande år. Av desse er 12 virkedagar lovbestemt og 5 virkedagar i samsvar med overeinskomst.
Sjukefråvær
Helse Møre og Romsdal har inngått avtale om : 


Eit meir inkluderande arbeidsliv
Målsetting:
· Redusere sjukefråvær 
· Legge til rette slik at arbeidstakarar med redusert funksjonsevne kan halde fram i arbeidet 
· Gje fleire uføretrygda høve til attføring til meiningsfylt arbeid 
· Heve den reelle pensjonsalder 
Dette betyr:
Arbeidsgjevar:
· Dersom arbeidstakaren er sjukmeld i meir enn 10 dagar, skal arbeidsgjevar ta kontakt. I fellesskap skal arbeidsgjevar og arbeidstakar finne ut om arbeidstakar kan vere på arbeid dersom tilhøva vert lagt til rette. 
· Legge til rette for å behalde eldre arbeidstakarar. 

· Dersom arbeidstakar ikkje kan halde fram i arbeidet sitt på grunn av nedsett funksjonsevne, skal arbeidsgjevar i samarbeid me trygdeetaten hjelpe til med naudsynte tiltak. 

Arbeidstakar:
∙         Arbeidstakar får utvida rett til eigenmelding til maksimum 8 dagar for kvart sjukefråvær.
∙         Kvar eigenmelding gjeld frå 1 til 8 kalenderdagar. Det er ikkje øvre grense på tal fråvær, men maksimum 24 dagar pr. kalenderår. Det gjeld eigne reglar for personar med kroniske lidingar.
∙         Arbeidstakar og arbeidsgjevar kan verte samde om å nytte gradert eller aktiv sjukmelding utan førehandsgodkjenning frå trygdeetaten.
Permisjon
Ved permisjon gjeld Arbeidsmiljølova, gjeldande overeinskomstar og 
Retningsliner for permisjon

Oppseiing
Oppseiing er regulert av Arbeidsmiljølova. Kap 15. Oppseiing skal vere skriftleg frå begge partar. Arbeidstakaren kan krevje skriftleg grunngjeving for oppseiinga.
Oppseiing frå arbeidsgjevar skal innehalde opplysningar om:
· Arbeidstakaren sin rett til å krevje forhandlingar 
· Arbeidstakaren sin rett til å prøve avgjerda for retten 
· Retten til å halde fram i stillinga 
· Gjeldande fristar 
· Eventuell fortrinnsrett 
Oppseiingsfristar og rettar skal vere i samsvar med Arbeidsmiljølova og overeinskomstar.
Den som har mynde til å tilsetje kan gjere vedtak om oppseiing.
Avskjed og suspensjon
Arbeidsgjevar kan  seie opp ein arbeidstakar med påbod om at vedkomande sluttar straks dersom denne har gjort seg skuldig i grovt pliktbrot eller anna vesentleg misleghald jfr Arbeidsmiljølova § 15-14
Avskjed skal meldast skriftleg. Den skal innehalde opplysing om arbeidstakar sine rettar i samsvar med Arbeidsmiljøvernlova kap. 15.
Årsaker til avskjed kan vere:
· Arbeidstakar som utan rimeleg forklaring nektar eller med forsett ikkje rettar seg etter ordre frå overordna om det som gjeld arbeidet eller orden på arbeidsstaden. 
· Arbeidstakar som fleire gongar og trass i skriftleg åtvaring ikkje møter til arbeidet i rett tid. 
· Arbeidstakar som møter rusa til arbeidet eller nyt rusmiddel i arbeidstida, eller har brukt rusmiddel på ein slik måte at vedkomande ikkje kan utføre arbeidet sitt på ein forsvarleg og tilfredstillande måte. 
· Arbeidstakar som forsømer seg grovt eller at dette gjentek seg slik at arbeidstakaren set eige eller andre sine liv og helse i fare. Det same gjeld dersom arbeidstakaren oppfører seg slik at store økonomiske verdiar er trua eller skada. 
· Arbeidstakar som grovt handlar i strid med Helse Møre og Romsdal sine 
Etiske retningsliner
 

· Arbeidstakar som ved kriminelle handlingar (tjuveri, underslag m.v.) tileignar seg urettvis vinning for arbeidsgjevar sin kostnad. 
· Arbeidstakar som viser upassande åtferd i eller utafor arbeidstilhøvet som viser at arbeidstakaren er uverdig til stillinga eller bryt ned den respekt og tillit som er naudsynt for stillinga. 
Arbeidstakaren kan verte suspendert (mellombels fjerna) frå stillinga si medan spørsmålet om avskjed vert handsama når dette er naudsynt jfr Arbeidsmiljølova § 15-14. Arbeidstakaren har krav på å behalde løna til vedtak om avskjed er gjort. Ved suspensjon har arbeidstakaren har krav på grunngjeving.
Bierverv
Arbeidstakaren må ikkje ta anna arbeid,  
Bierverv
 utan å informere arbeidsgjevar i rimeleg tid på førehand. Biervervet må ikkje påverke den tilsette sine høve til å utføre hovedervervet på ein fullt forsvarleg måte. Arbeidstakarar med redusert stilling har rett til å ta anna arbeid på dei dagar dei ikkje arbeider i HMR.
Arbeidstakaren må ikkje, utan etter skriftleg semje på førehand med arbeidsgjevar, ta imot tilsetting i eller drive verksemd som konkurrerer med helseføretak eller verksemd som er eigd av helseføretak, jfr Lov om helseføretak, eller utføre oppgåver og aktivitetar som gjer at det kan røysast tvil om arbeidstakaren sin lojalitet eller habilitet.
Arbeidstakaren må ikkje ha eigarskap eller styreverv i verksemd som konkurrerer med, eller har eit forretningsmessig tilhøve til helseføretak eller verksemd eigd av helseføretak, eller utføre oppgåver og aktivitetar som gjer at det kan røysast tvil om arbeidstakaren sin lojalitet eller habilitet.
Teieplikt
Alle som er tilsett i Helse Møre og Romsdal har teieplikt etter Forvaltingslova § 13 og Spesialisthelsetenestelova § 6-1. For autorisert helsepersonell og alle som yter helsehjelp gjeld i tilegg Helsepersonellova kap 5 §§ 21-29 og Helseregisterlova §15. Lovbrot vert straffa etter Straffelova § 121.
Den enkelte leiar skal sørgje for at teieplikta vert  gjort kjend for arbeidstakaren, og at erklæring om teieplikt vert underteikna i samband med arbeidsavtalen.
Informasjon  ut frå Helse Møre og Romsdal 
Administrerande direktør ved Helse Møre og Romsdal har det overordna ansvaret for all kommunikasjon som går ut frå Helse Møre og Romsdal. Dette gjeld saker til media, publikum, offentlege instansar og liknande.
· Berre administrerande direktør skal uttale seg om overordna saker som gjeld heile helseføretaket. Ingen andre skal uttale seg i saker som gjeld helseføretaket utan etter avtale med administrerande direktør. 
· Avdelingssjef kan uttale seg om saker som gjeld eigen avdeling. Avdelingssjef skal rapportere dette til administrerande direktør. 
· Tillitsvalgte har eigne rettar til å uttale seg som tillitsvalgt etter Hovedavtalen.
Pensjon
Reglane i Folketrygdlova, gjeldande overeinskomstar, og Kommunal Landspensjonskasse (KLP) gjeld.
Dersom arbeidsgjevar har under 14 timar i gjennomsnittleg arbeidstid pr. veke, vert denne ikkje meldt inn i pensjonskasse og dermed heller ikkje trekt for pensjon i samband med lønsutbetaling.
Tenestebevis
Arbeidstakar som sluttar etter lovleg oppseiing skal ha skriftleg tenestebevis frå arbeidsgjevaren.
Rett til tenestebevis gjeld også dersom arbeidstakaren vert avskjediga. Men arbeidsgjevaren kan då utan å nemne årsak opplyse om at arbeidstakaren er avskjediga.
Endringar av arbeidsreglement
Adm. direktør har fullmakt til å gjere mindre endringar i arbeidsreglementet av praktiske omsyn.
Forslag om større endringar skal drøftast med dei tillitsvalde og leggjast fram for AMU.

